
ZAKLJUČAK SA SJEDNICE UPRAVNOG ODBORA, ZAJEDNIČKO SAOPŠTENJE ZA 

JAVNOST UDRUŽENJA SUDIJA/SUDACA U FEDERACIJI BiH I UDRUŽENJA SUDIJA U 

BOSNI I HERCEGOVINI 

 

Na sjednici Upravnog odbora Udruženja, razmatrano je više pitanja važnih za 

rad i položaj sudija u BIH i usvojeno nekoliko zaključaka. Između ostalih, na dnevnom 

redu je bilo i pitanje funkcioniranja pravosuđa zbog neusvajanja budžeta na nivou 

Bosne i Hercegovine, što direktno utiče na nemogućnost stupanja na dužnost 

novoimenovanih sudija i tužitelja i novoizabranih članova VSTV-a zbog nedostatka 

finansijskih sredstava za rad Odjela za integritet u VSTV-u, ali i rad VSTV-a u punom 

kapacitetu. Naime u februaru 2025. godine, VSTV više neće imati kvorum za rad, a time 

niti mogućnost djelovanja u zakonskim okvirima. Dakle, došlo je u pitanje 

funkcioniranje cjelokupnog pravosuđa, koje je, uz zakonodavnu i izvršnu, treći stub 

vlasti.  

Predstavnici svih stubova vlasti trebaju raditi u interesu građana i na ostvarenju 

ekonomski boljeg i sigurnijeg života te na kraju i ostanku ljudi u Bosni i Hercegovini. 

Funkcionalno pravosuđe u tome igra nezamjenjivu ulogu. Neusvajanje budžeta, s 

druge strane, blokira pristup Bosne i Hercegovine i njenih građana sredstvima iz Plana 

razvoja za Zapadni balkan, koja u prvoj fazi iznose milijardu eura. 

Stoga, Udruženja pozivaju predstavnike zakonodavne vlasti, donosioce 

političkih odluka u Bosni i Hercegovini da pokažu odgovornost i učine sve što je u 

njihovoj moći kako bi se hitno usvojio budžet na nivou BiH ili da Vijeće ministara BiH 

posebnom odlukom, ukoliko ne postoji dobra volja za usvajanje budžeta, izdvoji novac 

za početak rada odjela za Odjela za integritet VSTV-a i omogući nesmetan rad 

pravosuđa, a time i nastavka puta BiH u članstvo u EU. Također pozivamo 

međunarodne partnere i prijatelje da nam pomognu u cilju prevazilaženja problema 

sa kojima se pravosudna zajednica susreće. 

Na koncu, imajući u vidu da će i u slučaju trenutnog usvajanja budžeta, 

procedura popunjavanja Odjela za integritet VSTV-a neminovno trajati duži vremenski 

period, Udruženja pozivaju predstavnike zakonodavne vlasti, da u cilju omogućavanja 

nastavka nesmetanog rada pravosuđa, hitno pristupe donošenju odluke kojom bi se 

prolongirala primjena Zakona o izmjenama Zakona o VSTV-u u dijelu u kojem je 

propisana obveza dodatne provjere izvještaja o imovini sudija, kako bi sudije koji su u 

međuvremenu imenovani mogli preuzeti svoje dužnosti, pri čemu bi se dodatna 

provjera za iste izvršila naknadno, čim se za to steknu uvjeti.  

